
Татар телен һәм әдәбиятын укытуда мәгълүмати-коммуникатив технологияләр куллану

     Илдә барган үзгәрешләр бүгенге мәгариф өлкәсенә дә кагыла. Төпле фикер йөртә белүче, акыллы, зирәк һәм сәләтле яшьләр тәрбияләү өчен, әлбәттә, дәресләрнең дә камил булуы таләп ителә. Әлеге очракта укучы шәхесенә юнәлдерелгән яңа педагогик технологияләр куллану ярдәмгә килә. Телебезне саклап калу һәм үстерү максатыннан, татар теле һәм әдәбияты дәресләрендә мәгълүмати технологияләр куллану да әһәмиятле санала. Мәгълүмати технологияләрне укыту-тәрбия эшендә гамәлгә ашыру, укытучыдан фәнни-методик яктан әзерлек белән беррәттән, укытуны компьютер ярдәмендә оештыра белүне дә таләп итә. Бу – яңа технологияне нәтиҗәле куллануның иң мөһим шарты. Туган тел дәресләрендә мәгълүмати технология чаралары куллану укучыларда ана телен өйрәнүгә кызыксыну уята, татар теле дәресләренең абруен күтәрә. Ул белемне кабул итү тизлеген арттырырга, зур күләмдәге материалны аңлап, тирәнтен үзләштерергә ярдәм итә. Шулай ук шәхес тәрбияләүдә, фикер сәләтен үстерүдә, эстетик тәрбия бирүдә, укытуның сыйфатын күтәрүдә, предметара бәйләнеш булдыруда, укучыларда эзләнү-тикшеренү теләге уятуда да мәгълүмати технологияләрнең йогынтысы зур.
     Гомуми белем бирүнең икенче буын федераль дәүләт стандарты проектында әйтелгәнчә, мәктәп эшчәнлегенең төп максаты – белем алу күнекмәләре формалаштыру, ягъни субъектның үз-үзен камилләштерүгә аңлы рәвештә, яңадан-яңа социаль  тәҗрибәләр туплау аша барырга сәләтле итү. Дәресләрдә мәгълүмати-коммуникатив технологияләрдән файдалану, һичшиксез, югарыда искә алынган таләпләргә туры килә.    

     Коммуникатив укыту технологиясенең нигезен аралашу тәшкил итә.  Аралашу – чит телгә өйрәтүче бөтен интенсив курсларның асылында ята.                  Коммуникатив технология шәхескә юнәлеше ягыннан – мәгълүмати, эчтәлек характеры һәм төзелеше буенча - өйрәтүче, гомумбелем бирүче, гуманлы дигән мәгънәләргә туры килә. Димәк, әлеге технологияләр ярдәмендә без башка телдә сөйләшүче укучыларны татар телендә сөйләшергә, ә татар балаларын үз халкының мәдәниятен үзләштерергә өйрәтү максатына ирешә алабыз.
     Укыту процессында компьютер технологиясен дәреснең төрле этапларында кулланырга мөмкин. Яңа материалны өйрәткәндә, бигрәк тә, Power Point программасында эшләнгән слайдлар ярдәмгә килә. Билгеле, презентация күрсәтү, татар теле дәресләрендә катлаулы, күләмле темаларны өйрәнгәндә, ә әдәбият дәресләрендә язучы иҗатын, аерым әсәрләрне үзләштергәндә отышлы. Аерым авазларның әйтелешен, сүзләрнең дөрес укылышын, җөмләләрнең дөрес интонация белән яңгырашын аерым фрагментлар ярдәмендә дә күрсәтергә мөмкин. Әлеге очракта укучыларда тыңлау сәләте, игътибарлылык та формалаша. Алар авазларны, сүзләрне, җөмләләрне башта тыңлыйлар, анннан соң үзләре төркем белән һәм аерым гына кабатлыйлар. Шунда ук слайдлар ярдәмендә өйрәнә торган сүзләрнең, җөмләләрнең дөрес язылышын да үзләштерергә мөмкин. Билгеле, әлеге очракта компьютер куллану үзен аклый. Шулай ук презентациянең дөрес бизәлеше укучыларда эстетик зәвык тәрбияләүгә дә ярдәм итә. Әлбәттә, материал фәннилек, аңлаешлылык, күрсәтмәлелек принципларына җавап бирергә тиеш [1:55]. Шулай ук, башка телдә сөйләшүче укучыларның электрон почта ярдәмендә бер-берсе белән элемтәгә керү, татар телендә аралаша алу мөмкинлекләрен дә тудырабыз. Әлеге очракта укучылар үз фикерләрен башкаларга җиткерергә өйрәнәләр. Кыскасы, максатка ярашлы итеп файдаланганда, компьютер ярдәмендә укучылар заманга яраклы, киләчәктә тормышта файдалана алырлык бик күп төрле мәгълүмат алалар.

